МЕРОС ҲУҚУҚИ НОЗИК МАСАЛА

(“Инсон ва қонун” газетаси, 2002 йил)

Мамлакатимиз демократик ривожланиш йўлини танлаган. Шунинг учун, қонунларимиз халқаро ҳуқуқ нормаларига мос равишда ишлаб чиқилмоқда. Шу билан бирга, ўзимизнинг маҳаллий шарт-шароитлар ҳамда урф-одатлар ҳам маълум маънода эътиборга олинмоқда. Лекин, баъзи қонунларимиз айрим масалалар юзасидан халқ орасида юз йиллар давомида шаклланиб келган нормалардан фарқ қилиши ҳолатлари кузатилмоқда. Хусусан, васиятнома ҳақида одамлар орасида бироз янглиш тушунчалар тарқалган. Айрим кишилар васият қилувчи ўз турар-жойини бирор кишига васиятнома орқали қолдирдими, демак ўзи вафот этганидан кейин васият қилиб қолдирилган турар-жой ўз-ўзидан фақат васиятномада кўрсатилган шахснинг мутлақ мулкига айланади, деб ўйлашади. Ҳолбуки, ана шу турар-жойда рўйхатда турувчилар ҳам ўша хонадонда яшаш ҳуқуқини сақлаб қолишади. Айрим ҳолларда васият бўйича турар-жойга эгалик қилиш ҳуқуқини олган шахслар хонадонда рўйхатда турган бошқа қариндош-уругларидан уйни бўшатиб қўйишни сўрашади, ёки ана шу хонадонда рўйхатда турган бўлишига қарамай бошқа жойда яшаётган қадрдонлар турар-жойни талашиб судга бориши ҳолатлари ҳаётда учраб турибди.
Мисол учун, Сайдулла исмли фуқаро ўз оиласи билан яшаётган ҳовли-жойни отаси унинг ўглига, яъни неварасига нотариал тасдиқланган васиятнома орқали қолдирган. Отаси бундан икки йил олдин вафот этгач, Сайдулланинг икки марта турмуш қурган кичик укаси Тўлқин ҳовли-жойдан ўз улушини талаб қила бошлайди. Тўлқин бу ҳовлида яшовчи сифатида рўйхатда туришига қарамай хонадонда анчадан бери яшамас экан. Унинг устига отаси ҳаётлик пайтида ундан норози бўлганлиги учун ҳовли-жойни неварасига васият қилиб қолдирган ва шу тариқа уни меросдан маҳрум қилмоқчи бўлган.
Тўлқин ўзини оиласи билан мана шу хонадонга киритиб қўйишни сўраб туманлараро фуқаролик ишлари бўйича судига ариза билан мурожаат қилган. Суд унинг даъвосини қаноатлантириш ҳақида ҳал қилув қарори чиқарган. Бунга асосий сабаб сифатида Тўлқиннинг мана шу хонадонда рўйхатда туриши кўрсатилган. Табиийки, Тўлқиннинг акаси суд қароридан норози бўлиб, вилоят фуқаролик ишлари бўйича судига апелляция тартибида шикоят келтирган. Бироқ, вилоят суди туманлараро фуқаролик ишлари судининг ҳал қилув қарорини ўз кучида қолдирган. Суд қарор чиқариш вақтида оиласини уйга киритишни сўраган Тўлқин низоли ҳовлида рўйхатда турганлигини асос қилиб олган. Бироқ, маҳалла фуқаролар йигини раиси ва ён-атрофдаги қўни-қўшнилар тарафидан Тўлқиннинг аслида бу ҳовлида анча йиллардан бери яшамаётгани ҳақида берилган маълумотнома ва тушунтириш хатлари эътиборсиз қолган. 
Ўзи қайд этилган турар-жойда эмас, балки хонадонда йиллар давомида рўйхатдан ўтмасдан яшаш паспорт режимини бузиш ҳисобланиб, маъмурий жавобгарлик қўллашга асос бўлади. Тўлқин эса бошқа вилоятда яшаб келган. Боз устига, Ўзбекистон Конституциясининг 66-моддасига кўра, вояга етган, меҳнатга лаёқатли фарзандлар ўз ота-оналари ҳақида ғамхўрлик қилишга мажбурдирлар. Бундай модда дунё мамлакатлари ичида фақат бизнинг Конституциямизда учрайди. Ана энди савол тугилади: ҳамма қонунларнинг асоси бўлган конституциявий модда кучлироқми ёки Уй-жой кодекси моддаси? Суд қайси моддани қўллаши зарур эди? Ота конституциявий бурчини бажармаган фарзандини меросдан маҳрум қилиш учун бор мол-мулкини неварасига нотариал тасдиқланган васиятнома орқали мерос қилиб қолдирса-ю, отанинг вафотидан кейин ноқобил фарзанд ўз тугишганлари билан судлашиб, суд қарори асосида ҳеч нарса бўлмагандек ота ҳовлисига яшаш учун кириб борса?! Адолат тарозиси бузилганлиги кундек равшанку? Янги мулк эгаси бўлган неваранинг розилиги олинмайдими?
Мерос ҳуқуқи бўйича ривожланган давлатлар тажрибасига назар ташласак, турар-жой эгаси мутлақ ҳуқуққа эга бўлиб, хоҳласа ана шу хонадонда яшаётган бошқа шахслардан уйни бўшатиб қўйишни талаб қилиши мумкин. Бу борада бизнинг қонунчилигимиз ҳаддан ташқари юмшоқ эканлиги маънавий қадриятларимизни ва ота-онасини ҳурмат қилмайдиган айрим кимсаларга қўл келмаяптими? 
Ўзбекистон Республикаси Фуқаролик кодексининг «Қонун бўйича ворислик» деб номланган 68-боби моддаларига кўрса, невара мерос олишда қонун бўйича ворислик даражаларидан тушиб қолган. Фикримизча, невара ҳам энг яқин қариндошлар сирасига кириши керак. 
Бундан 10-15 йиллар аввал мерос талашиб судлашиш ҳолатлари камдан-кам учрар, бундай аҳволга тушган кишиларга нисбатан жамоатчилик орасида салбий фикрлар билдириларди. Мерос ҳуқуқи бўйича қонунчилигимиз халқнинг урф-одат нормасига зид келиши натижасида сўнгги йилларда ака-ука, опа-сингил, қариндош-уруглар ўртасида мерос талашиб жанжал келиб чиқиши ҳолатлари кўпайганлигини қайд этиш керак. Ўтган йили биргина Тошкент шаҳрининг ўзида олти мингга яқин шу турдаги ишлар судда кўрилганлиги фикримизни яққол исботлайди. 
Тириклик пайтида айрим фарзандларидан рўшнолик кўрмаган ота-оналар ўзларига тегишли мол-мулкни бошқа фарзандларига нотариал тасдиқланган васиятнома орқали мерос қилиб қолдиришади. Бироқ, ота ёки она вафот этгандан кейин меросдан маҳрум қилинган фарзандлар судга ариза билан мурожаат қилиб, васиятномани имзолаш пайтида ота-онаси гўё ўзини билмайдиган даражада касал эканлигини важ қилиб, меросга даъвогарлик қилиши ҳолатлари суд амалиётида анча-мунча учраб турибди. Натижа ўлароқ, айрим нотариал гувоҳлантирилган (!) васиятномалар суд томонидан ҳақиқий эмас деб топилиши фуқароларнинг нотариат идораларига бўлган ишончи сусайишига олиб келиши мумкин. 
Ўзи, миллий анъаналаримиз асосида шаклланган мерос ҳуқуқи ўрнига христиан дунёси мерос ҳуқуқини қонунлаштирганлигимиз қай даражада мақсадга мувофиқ бўлди экан?
Ҳуқуқшуносларимизнинг бу борадаги фикрлари газетхонларга қизиқ бўлса керак… 

Бахтиёр ШОҲНАЗАРОВ

кўрсатуви муаллифи ва бошловчиси.

